
 гомуми белем бирү мәктәбенең татар теле һәм 

әдәбияты укытучысы Җәлилова Гөлназ Илсур кызы
Дата: 

Фән: Татар теле.

Сыйныф: 5

Тема: Фонетика һәм орфоэпияне кабатлау.
Максат:

1. Фонетика, орфоэпия буенча үткәннәрне гомумиләштереп кабатлау.

2. Укучыларның белемнәрен тикшерү,  мөстәкыйль эшләү күнекмәсен тикшерү.

3. Туган телне өйрәнүгә кызыксыну тәрбияләүне дәвам итү.

Җиһазлау: сәяхәт картасы, йолдызчыклар, индивидуаль биремле  карточкалар, сигнал карточкалары, фонетик зарядка өчен күрсәтмәлелек.

Дәреснең план-конспекты.

I. Оештыру.
II. Кабатлау. 
Фонетика һәм орфоэпия иленә сәяхәт.
1) Фонетика һәм орфоэпия сүзләренә аңлатма бирү.

Фонетика – сөйләм авазларын өйрәнүче бүлек. 
Сүзләрне дөрес әйтергә орфоэпия (грекча орфо – дөрес, эпо – сүз, сөйләм) өйрәтә.

2) Сәяхәтнең маршруты белән танышу:
· Фонетика шәһәре

· Авазлар тавы

· Сингармонизм урманы

· “Ял” кафесы

· Тартыклар сазлыгы

· Иҗек чишмәсе
· Орфоэпия шәһәре
3) Сәяхәткә чыгу.

Табышмакның җавабын табу.

Дүрт тәгәрмәчле әрҗә,

Үзе зур көчкә ия.
Олы юлдан йөгерә,

Максатка тиз җиткерә. (Автобус.)
· Димәк, без автобуста сәяхәт итәчәкбез. Юлга кузгалыйк, дуслар!
ФОНЕТИКА ШӘҺӘРЕ
· Фонетика сөйләм авазларын өйрәнә. Авазлар ничек күрсәтелә? ([ ])

Бирем 1. Түбәндәге сүзләрдәге авазларны күрсәтергә.

I в. – яшьлек, мәктәп, болыт.

II в. – юньле, китап, өлеш.

· Барлык хәреф тә аваз белдерәме? Аваз һәм хәреф составлары туры килмәгән очраклар бармы? Мисаллар китерегез.
Бирем 2. 

I в. – бер авазның ике хәреф белән белдерелүенә мисал китерергә (төзелеш, сүзсез, [ө] – ө, е;  [с] – с, з.)
II в. – бер хәрефнең  ике аваз  белдерүенә мисал китерергә (көз – кыш: [к] - [къ]; гүзәл, гади:  [г] - [гъ]; вагон, вакыйга: [в] - [w]).
АВАЗЛАР ТАВЫ

· Авазлар ничек, нәрсә ярдәмендә ясала?

· Нинди авазлар тавышлы дип аталалар? (сузык авазлар)
· Нинди авазларны шаулы диләр? (саңгырау тартыкларны)
· Нинди авазлар ясалганда, тавыш та, шау да катнаша? (яңгырау тартыклар)

· Нинди авазлар борын авазлары дип йөртеләләр? Ни өчен? ([м], [н], [ң])
“Кайсы артык?” уены.

Бирелгән төркемнәрдән артык авазларны табарга, ни өчен артык булуын аңлатырга.

I в. – [б], [к], [м], [з], [ж], [а], [ш]. (сузык)
II в. – [ф], [с], [л], [п], [х]. (яңгырау тартык)

СИНГАРМОНИЗМ УРМАНЫ

· Сингармонизм нәрсә ул? (Сузыкларның, бер-берсенә йогынты ясап, үзара охшашланулары сингармонизм яки сузыклар гармониясе дип атала.)

· Аның нинди төрләре бар? (I төре – сузыкларның калынлыкта-нечкәлектә ярашуы, II төре – иренләшү күренеше.)
“Кайсы артык?” уены.

Сингармонизм законын истә тотып, бирелгән сүзләр арасыннан артык сүзне табарга.

I в. – шәһәр, ишек, йөзем, чана, чәчәк. (сингармонизмның 2 нче төренә карый)
II в. – томан, үгез, кылыч, рәсем, китап. (сингармонизм законына буйсынмаган)
“ЯЛ” КАФЕСЫ

Физкультминут.

ТАРТЫКЛАР САЗЛЫГЫ

- Тартыклар нинди төрләргә бүленәләр? (яңгырау, саңгырау)

1) [к]-[къ], [г]-[гъ] авазлары язылган сигнал карточкалары ярдәмендә эшләү. 
Бирем: укытучы әйткән сүздә булган авазны сигнал карточкасы ярдәмендә күрсәтергә. Әгәр 2 аваз булса, икесен дә күрсәтергә.

Кыйммәт, кеше, көймә, карга, гомер, тәнкыйть, зәгыйфь, дикъкать, гөмбә, кәгазь, китап, җәмгыять, кагыйдә, гасыр, гөл,  гадәт.
Бу вакытта 2 укучы сүзләргә төшеп калган хәрефләрне куялар: 

I в. –  ил_ам, бә_ет, _әйкәл, _ава, мә_әббәт, _әзер, падиша_, пө_тә, ша_ит, _өрмә.
II в. – иртә_ге, мә_ге, төше_ке, ча_гы, боры_гы, бәрә_ге, я_гын, Чы_гыз, җи_ел, туга_кай.

ИҖЕК ЧИШМӘСЕ

- Иҗек нәрсә ул? (иҗек - әйтелешнең иң кечкенә кисәге)
- Иҗекләрнең нинди төрләре бар? Мисаллар әйтегез. (ачык һәм ябык иҗекләр була)

- Татар телендә басым гадәттә кайсы иҗеккә төшә? (соңгы)

- Кайсы очракларда бу кагыйдә сакланмый? (Кайбер сүзләрдә басым башка иҗеккә төшә, кушымчалар ялганганда да, басым саклана, күчми. Мәсәлән, күренмә - күренмәде.)

- Нинди иҗек калыплары бар? (С, СТ, ТС, ТСТ, ТСТТ, ТТСТ)
ОРФОЭПИЯ ШӘҺӘРЕ

-Сүзләрне дөрес әйтергә орфоэпия өйрәтә.

Фонетик зарядка.

Зәңгәр, казан, кымыз, һава, шәһәр, гөнаһ, чиләк, мәчет, күмәч, дәү, адым, съезд, хәтер, ахыр, оҗмах, тәэмин, Коръән, җир, гаҗәп, таҗ.
III. Дәрескә йомгак. Фонетик анализ тәртибен искә төшерү.

IV. Өй эше бирү. Гомер, юньле сүзләренә фонетик анализ ясарга.

V. Укучыларның белемнәрен бәяләү.
